
Gobernuak oztopo, umeak gerretatik ateratzeko lanean 
Estatu askok haurrak soldadu gisa erabiltzen jarraitzen dutela salatu du nazioarteko giza eskubideen aldeko taldeen koalizioak 

erredakzioa 

Haurrak soldadu gisa erabiltzea galarazteko prozesua oztopatzen ari dira Mendebaldeko gobernuak. Hona nazioarteko giza eskubideen aldeko erakunde nagusiek ondorioztatu dutena, atzo argitaraturiko txosten batean. Munduko gatazka handi ia guztietan umeak parte hartzera behartzen dituztela salatu du Haurrak Soldadu Erabiltzea Galarazteko Koalizioak. Europako Batasunari, G-8ko estatuei eta Nazio Batuen Erakundearen Segurtasun Kontseiluari gidaritza eza leporatu diete. 

Amnesty International, Human Rights Watch eta Save The Children erakundeek osatzen dute, besteak beste, nazioarteko koalizioa. «Gobernuek eta talde armatuek haurtzaroa lapurtzen ari zaizkie belaunaldi osoei», salatu zuen taldeak atzo Londrestik. Agintariei «borondate politikoa eta adorea» eskatu zien, nazioarteko legeak ezartzeko. 

Haurrak Soldadu Munduko Txostena 2004 agiriaren arabera, hobekuntza txikiak izan dira hainbat herrialdetan 2001etik hona, baina beste askotan berdin jarraitzen du egoerak edo okerrera egin du. Aurrerapausoak egiteko aukerak izan direla dio koalizioak: Nazio Batuen Erakundearen haur soldaduen ituna sortu da, desmobilizazio egitasmoak eratu dira hainbat herrialdetan eta haurrak erreklutatzen dituztenak legez jazartzeko bidea ireki da. Gobernuek, berriz, aginduak hautsi dituzte edo ez dute gidaritza politikorik agertu, koalizioaren arabera. Honez gain, NBEren Segurtasun Kontseiluko hainbat kidek aurrerakuntzak oztopatu dituzte, zigor zehatzen aurka agertuz, taldearen aburuz. Errusia, Txina, Benin eta Algeriako gobernuei idazteko dei egin dute nazioarteko erakundeek, NBEren haur soldaduen ituna berretsi dezaten eskatzeko.Dozenaka talde eta gobernuk dozenaka mila haur erreklutatu dituzte 2001. urtetik. Borroketan parte hartzera behartu dituzte, armak erabiltzen trebatu eta bortxatu, kolpatu eta lan egitera derrigortu dituzte. 18 urtetik beherakoak armadetan sartzea erabat debekatzea eskatu du koalizioak. 





 

Salaketa nagusiak

 
Boli Kosta eta Sudan: 25.000 haur erreklutatu dituzte, bertan gertatzen ari diren gatazketan parte har dezaten. 

Burundi, Ameriketako Estatu Batuak, Kongo: Haurrak gerraren lehen lerroan erabili dituzte hainbat gatazkatan. Washingtonek iaz 280 ume baino gehiago izan zituen gerrako preso gisa, besteak beste, Guantanamon. 

Kolonbia, Uganda, Zimbawe: Haurrak erabiltzen dituzten talde paramilitarrei sostengua eman diete agintariek. 

Israel: Haurrak torturatu dituzte, salatari bihur daitezen. 

Alemania, Austria, Frantzia, Herbehereak, Erresuma Batua: 16 eta 17 urteko haurrak erreklutatzen dituzte legez. 

